
                       ÁREA SANITARIA DE VIGO

O  ÁLVARO  CUNQUEIRO  RECIBE  UNHA  CERTIFICACIÓN  NACIONAL  DE  CALIDADE
POLA SÚA ATENCIÓN A PACIENTES CON ESCLEROSE MÚLTIPLE 

• O  servizo  de  Neuroloxía  acadou  a  acreditación  ‘ESCALEM’  da  Sociedad
Española de Calidad Asistencial (SECA) 

• Este certificado garante que a  Unidade de Esclerose Múltiple  cumpre cos
criterios  esixidos  no  proceso  asistencial,  así  como  os  requisitos  de
accesibilidade, seguridade, información, e adecuación das instalacións

• A Unidade de Esclerose Múltiple de Neuroloxía mantén en seguimento activo
a 800 pacientes 

Vigo,  20  de  febreiro  de  2024.  O  Hospital  Álvaro  Cunqueiro  acaba  de  recibir  a
certificación  ‘ESCALEM’  outorgada  pola  Sociedad  Española  de  Calidad  Asistencial
(SECA),  un recoñecemento que certifica un nivel  de calidade avanzado na atención
prestada aos pacientes con escleroses múltiple.

Durante un acto presidido polo xerente da Área Sanitaria de Vigo, Javier Puente, a
vicepresidenta da  Sociedade Galega de Calidade Asistencial (SOGALCA), Dolores Vila,
fixo  entrega  do  certificado  en  nivel  ‘Avanzado’  ao  xefe  do  servizo  de  Neuroloxía,
Joaquín Sánchez Herrero, e aos profesionais da Unidade de Esclerose Múltiple. 

A norma de certificación ‘ESCALEM’ establece unha avaliación de criterios de calidade,
que fan referencia a aspectos organizativos das unidades,  ao uso dos recursos,  ao
deseño e desenvolvemento dos procesos, e aos resultados obtidos. Segundo afirma o

xefe do servizo de Neuroloxía, Joaquín Sánchez Herrero “estamos moi satisfeitos con
este certificado, que garante que os nosos pacientes son atendidos con altos niveis de
calidade e seguridade; ademais, supón un recoñecemento a todo o equipo da Unidade
de  Esclerose  Múltiple,  que  ofrece  unha  atención  eficaz,  cun  alto  nivel  de
dispoñibilidade e accesibilidade, co fin último de mellorar os tratamentos e calidade
de vida dos pacientes.”

O sistema ‘ESCALEM’  pretende impulsar  a  mellora  da calidade  en todo o  proceso
asistencial  a  estes  pacientes,  favorecendo,  entre  outros  aspectos,  a  seguridade,  a
accesibilidade,  a  atención baseada  na evidencia,  a  información e  comunicación  cos
pacientes, o cumprimento dos prazos e a adecuación das instalacións. 

800 pacientes na Unidade de Esclerose Múltiples do CHUVI 
O Complexo Hospitalario Universitario de Vigo (CHUVI) conta cunha unidade específica
para o tratamento dos pacientes afectados por esclerose múltiple, que depende do
servizo de Neuroloxía, en estreita colaboración con outros servizos como Farmacia,
Radioloxía, Oftalmoloxía, Uroloxía e Rehabilitación. 

Esta Unidade está integrada por 3 facultativas especialistas en neuroloxía -as doutoras
Marta Aguado, Inés González e Elena Álvarez- e un enfermeiro. Ademais, co obxectivo
de  avanzar  no  coñecemento  da  Esclerose  Múltiple,  a  Unidade  ten  en  marcha
numerosos proxectos de investigación e ensaios clínicos para o que conta co apoio
dunha neuropsicóloga e unha coordinadora de ensaios.

Hoxe en día, o equipo de profesionais mantén en seguimento a 800 pacientes.

Maior incidencia en xente nova 
A EM é unha enfermidade inflamatoria, autoinmune e neurodexenerativa que ataca ás
neuronas  do  sistema  nervioso  central  e  maniféstase  con  síntomas  moi  diversos
segundo o paciente, polo que é coñecida como a enfermidade das mil caras.

Normalmente presenta síntomas nas persoas novas, sobre todo, na franxa de idade
comprendida entre os 20 e os 40 anos, cun marcado perfil feminino, sendo unha das
principais causas de incapacidade na poboación nesas idades. Se ben nesta Unidade
aténdense dende pacientes en idade pediátrica ata pacientes de idade avanzada.

É de causa descoñecida e non ten cura, non obstante, cada vez hai máis medicamentos
que se empregan no tratamento dos pacientes con EM e que controlan mellor o curso
da enfermidade.

